
“Mahalla” arabcha “mahal” soʻzidan kelib chiqqan boʻlib, “joy” degan maʼnoni anglatadi[1]. 

Masalan; Toj mahal – toj kiydiriladigan joy. Adabiyotlarda mahallaning koʻp ming yillik tarixga 

egaligi koʻrsatiladi. Masalan; Buyuk alloma Alisher Navoiy Hirotning Margʻani mahallasida 

yashab, u yerni shaharning eng chiroyli maskanlari qatoriga qoʻshgan va 370 dan ortiq 

bunyodkorlik ishlariga bosh boʻlgan[2]. Alisher Navoiy “Hayrat ul – Abror” asarida mahallani 

“Mahalla – shahar ichidagi shaharcha” – deb taʼriflasa, Amir Temur davrida esa mahallalar kasb 

– kori qiladigan yumushiga qarab shakllangan. Masalan; Zargarlik, koʻnchilik, taqachi deb 

nomlangan. Bu borada “Temur tuzuklari”da Sohibqiron Amir Temur shunday deganlar: “Har 

bir oʻlka va shahar aholisining ashrof – urugʻlari va buzruklari bilan oshna tutindim. Ularning 

tabiatiga toʻgʻri kelgan, oʻzlari tilagan odamlarini ularga hokim qilib tayinladim”[3]. 

Rossiya imperiyasining Turkistonni mustamlaka qilib olishi natijasida, oʻlkada mavjud 3 

ta xonlik oʻrniga Turkiston general-gubernatorligining tuzilganligi, general-gubernator 

mahalliy va sud hokimiyatining ustidan nazorat qilishi, mahalliy maʼmuriyat ruslarning qoʻlida 

jamlanganligi mahallaning rivojlanishida toʻsiq yaratgani yoʻq.  

Sobiq shoʻro davlati hukmronlik qilgan davrda Turkistonda nafaqat mahalliy boshqaruv 

balki butun boshqaruv apparati sohasida byurokratiya ildiz otib ketgan. Chor hukumati oʻz 

hokimligini oʻrnatgandan soʻng oʻzida oʻzbek milliyligini, hunarmandchiligini hamda tabiiy 

joylashuv sharoitini saqlab qolgan mahalla nomlarini yoʻqotish maqsadida, mazkur joy 

nomlariga har xil sovetcha andozadagi nomlar, totalitar tuzumga xizmat qilgan shaxslarning 

nomlari berilgan. Masalan: Bolohovuz nomi Sverdlov nomiga, Namaton nomi Kalinin nomiga, 

shuningdek, Karpov, Kuybishev, Qizil askar, Voroshilov, Udarnik va shu kabi yot nomlarga 

oʻzgartirildi.  

Mustaqillik yillarida Oʻzbekistonda barcha sohalarda keng miqyosda islohotlar amalga 

oshirildi. Har qanday soha boʻlmasin, xoh u iqtisod, xoh siyosiy, xoh ijtimoiy — madaniy sohada 

tub oʻzgarishlar roʻy bermoqda. Yurtimizda “Mahalla” deb atalmish qadriyatlar uygʻunligiga 

asoslangan va tashkil etilgan boshqaruv apparati ham aynan yuksalishning birinchi odimi deb 

atasak mubolagʻa boʻlmaydi. Oʻzbekiston Respublikasining Birinchi Prezidenti I.A.Karimov 

bejizga “…Bizda shunday bir noyob, betakror ijtimoiy boshqaruv idorasi borki, uni hech narsa 

bilan solishtirib boʻlmaydi. Bu – yuz yillar davomida rivojlanib kelayotgan va ayniqsa, 

mustaqillik davrida tubdan yangilanib, zamon talablari asosida takomillashib borayotgan 

mahalla tizimidir”[4] – deb taʼkidlagan edi. Davlatimizning bosh maqsadi “Kuchli davlatdan – 

kuchli fuqarolik jamiyati sari” degan mazmunli gʻoyasining bugungi kunda mamlakatimizda 

faoliyat yuritayotgan mahalla institutida amaldagi ustuvor yoʻnalish etib belgilanganligi, 

yurtimiz fuqarolik jamiyatida mahallaning nufuzi yanada yuqorida ekanligidan dalolat beradi. 

Mahallaning fuqarolarni oʻzini oʻzi boshqarish organiga aylanishi bosh qomusimiz – 

Konstitutsiyamizning 32,105 – moddalarida aks ettirilib, mazkur moddalarda fuqarolar oʻzini 

oʻzi boshqarish organlarining tashkil etilish asoslari, ularning boshlangʻich faoliyati va 

shuningdek, jamiyatdagi tutgan oʻrni va ahamiyati yaqqol yoritib berilgan. Oʻzbekiston 

Respublikasi Konstitutsiyasining mazkur moddalariga asoslanib, 1992-yil 2-sentabrda 

“Mahalliy davlat hokimiyati toʻgʻrisida”gi Qonunning qabul qilinishi, 1992-yil 12-sentabrda 

“Mahalla” xayriya jamgʻarmasining tashkil etilishi, xalqimizning azaliy qadriyatlari va 

anʼanalarini qayta tiklash va rivojlantirishga hamda davlat vazifalarini quyi boshqaruv idoralari 

(mahallalar) ga oʻtkazish bilan jamiyatni liberallashtirish uchun qoʻyilgan dastlabki qadam 

boʻlib xizmat qildi. Konstitutsiyamizda nazarda tutilgan qoidalar asosida Oʻzbekiston 

Respublikasining 1993 yil 2 sentabrda “Fuqarolarning oʻzini oʻzi boshqarish organlari 

toʻgʻrisida” gi Qonuni[5] qabul qilindi. Qonunda umumiy qoidalar, fuqarolar yigʻinini chaqirish 

tartibi, rais (oqsoqol) va uning maslahatchilarini saylash tartibi, oʻzini oʻzi boshqarish organlari 

faoliyatining iqtisodiy negizlari va ularning vakolatlari, oʻzini oʻzi boshqarish organlarining 

strukturasi va ular faoliyatini tashkil etish, raisning vakolatlari kabi masalalar huquqiy jihatdan 

asoslab berilgan. Mazkur Qоnunning ijrosini taʼminlash maqsadida 1993-yil 19-oktabrdan 

Shahrisabz shahridagi mahallalarda fuqarolar vakillarining yigʻilishlarini oʻtkazish boshlandi. 

Ushbu yigʻilishlarda kun tartibiga muvofiq, 23 ta mahallada, mahalla fuqarolar yigʻini raislari 

(oqsoqollari), oqsaqollarning maslahatchilari saylangan[6].  

Tez va shiddatli oʻzgarib ketayotgan jarayonlar, hayot talablariga toʻla javob beradigan 

qonun va qarorlar ishlab chiqishni talab qiladi. Hayot talablariga mos, aholining ehtiyojlarini 

inobatga olgan holda, 1999-yilning 14-aprelida davr talabiga muvofiq, sifat jihatidan yangi va 

mukammal yuridik hujjat “Fuqarolarning oʻzini oʻzi boshqarish organlari toʻgʻrisida” gi yangi 

tahrirdagi Qonuni[7] qabul qilindi. Bu Qonun ijtimoiy – siyosiy, maʼnaviy – maʼrifiy hayotimizda 

katta voqea boʻldi. Unda maʼlum maʼnoda jamiyatimiz, davlatchiligimiz taraqqiyotining uzoq 

yillarga moʻljallangan yoʻnalishlari belgilab berildi. Yangi tahrirda qabul qilingan bu Qonun 

avvalgisidan keskin farq qilib, fuqarolarning oʻzini oʻzi boshqarish huquqini amalga oshirish 

mexanizmlarini va kafolatlarini ochib berdi, fuqarolarning oʻzini oʻzi boshqarish organlarining 

yangi tarkiblarini tashkil qildi, ularning huquq va vakolatlarini yanada kengaytirdi hamda 

fuqarolarning oʻzini oʻzi boshqarish organlari faoliyatining asoslarini belgilab berdi[8]. 

Yuqoridagi ikkita Qonunning yaratilishi bilan mazkur sohada avval mavjud boʻlgan Oʻzbekiston 

Respublikasi Oliy Kengashi rayosatining 1983 yil 4 iyuldagi “Oʻzbekiston Respublikasi 

shaharlarida, posyolkalarida, qishloqlarida mahalla qoʻmitalari haqidagi Qonunni tasdiqlash 

toʻgʻrisida”gi, 1988 yil 30 noyabrdagi “Oʻzbekiston Respublikasi fuqarolarining umumiy 

majlislari, turar joylarda yigʻilishlari toʻgʻrisida”gi Qonuni va Oʻzbekiston Respublikasining 

1990 yil 14 martdagi “Oʻzbekiston Respublikasi xalq deputatlari posyolka Kengashi 

toʻgʻrisida”gi, “Oʻzbekiston Respublikasi xalq deputatlari qishloq Kengashlari toʻgʻrisida”gi 

qonunlari va farmonlari amalda oʻz kuchini yoʻqotdi[9]. 

Fuqarolarning oʻzini-oʻzi boshqarish organlarining davlat va jamiyat taraqqiyotidagi 

oʻrni oshib borayotgani va fuqarolar oʻzini oʻzi boshqarish organlari oqsoqollari va 

maslahatchilarining salohiyatini yanada oshirish, tashkilotchilik qobiliyatini inobatga olish 

maqsadida 2004 yil 29 aprelda “Fuqarolar yigʻini raisi (oqsoqoli) va uning maslahatchilari 

saylovi toʻgʻrisida”gi Qonun[10] qabul qilindi. Qonundan koʻzlangan asosiy maqsad, shahar-

qishloq hamda ovullardagi mahallalarning oqsoqoli va uning maslahatchilari saylovini tashkil 

etish va oʻtkazishga doir masalalarga eʼtibor berilgan.  

Fuqarolik jamiyatini rivojlantirishda mahalliy oʻzini-oʻzi boshqarish organlari faoliyatini 

yanada takomillashtirish maqsadida Oʻzbekiston Respublikasi Birinchi Prezidenti I.Karimov 

tomonidan bir qancha dasturlar ishlab chiqildi va tatbiq etildi. Mana shunday dasturlardan biri, 

2000- yil 2- iyunda tayyorlangan “XXI asr mahallasi” konsepsiyasi boʻlib, ushbu konsepsiya 

mahallaning jamiyat hayotidagi roli va ahamiyatini oshirishga, rivojlangan, adolatli fuqarolik 

jamiyatini shakllantirishga qaratildi. Mazkur konsepsiyani amalga oshirishning huquqiy 

asoslari istiqlol yillarida ishlab chiqilgan boʻlib, buning natijasi fuqarolar oʻzini oʻzi boshqarish 

organlari faoliyatining ular tomonidan ishlab chiqilgan bir qancha tashkiliy masalalarni hal 

qiluvchi tashkilotlarning tuzilganligi bilan oʻz yakunini topdi.  

2010 yil 12 noyabrda Oʻzbekiston Respublikasining Birinchi Prezidenti Oliy Majlis 

Qonunchilik palatasi va Senatining qoʻshma majlisidagi “Mamlakatimizda demokratik 

islohotlarni yanada chuqurlashtirish va fuqarolik jamiyatini rivojlantirish konsepsiyasi” 

mavzusida maʼruza qilib, “fuqarolarning oʻzini oʻzi boshqarish instituti – mahalla faoliyatining 

tashkiliy asoslarini yanada takomillashtirish, davlat hokimiyati va boshqaruv organlari bilan 

oʻzaro yaqin munosabatlarini taʼminlash dolzarb ahamiyat kasb etmoqda. Bu vazifani hal 

qilishda “Fuqarolarning oʻzini oʻzi boshqarish organlari toʻgʻrisida”gi Oʻzbekiston Respublikasi 

Qonuniga tegishli oʻzgartirish va qoʻshimchalar kiritish maqsadga muvofiqdir. Bunda mahallani 

aniq yoʻnaltirilgan asosda aholini qoʻllab-quvvatlash, xususiy tadbirkorlik va oilaviy biznesni 

rivojlantirish markaziga aylantirishga jiddiy eʼtibor qaratish lozim”[11] deb fikrlarini bayon 

etdilar. 

2013 yil 28 martda Oʻzbekiston Respublikasi Oliy Majlisi Senatining oʻn birinchi yalpi 

majlisi chaqirildi. Majlisda kun masalasi etib, Prezidentning takliflariga asosan “Fuqarolarning 

oʻzini oʻzi boshqarish organlari toʻgʻrisida”gi Qonunga, “Fuqarolar yigʻini raisi (oqsoqoli) va 

uning maslahatchilari saylovi toʻgʻrisida”gi Qonunlarini qayta koʻrib chiqish belgilandi. Shu 

asosda “Fuqarolarning oʻzini oʻzi boshqarish organlari toʻgʻrisida”gi Oʻzbekiston Respublikasi 

Qonuniga oʻzgartirish va qoʻshimchalar kiritish haqida”gi OʻRQ-350-sonli Qonun 2013 yilning 

23 aprelida, “Fuqarolar yigʻini raisi (oqsoqoli) va uning maslahatchilari saylovi toʻgʻrisida”gi 

Oʻzbekiston Respublikasi Qonuniga oʻzgartirish va qoʻshimchalar kiritish haqida”gi OʻRQ-351-

sonli Qonuni esa shu yilning 24 aprelida ushbu qonunning yangi tahrirlari eʼlon qilindi. Bu 

Qonunlar “Mamlakatimizda demokratik islohotlarni yanada chuqurlashtirish va fuqarolik 

jamiyatini rivojlantirish konsepsiyasi” asosida ishlab chiqilgan. Jumladan Qonunda shunday 

deyiladi: Fuqarolarning oʻzini oʻzi boshqarish organlari faoliyatining tashkiliy asoslarini yanada 

takomillashtirish, milliy va maʼnaviy qadriyatlarni mustahkamlash maqsadida Vazirlar 

Mahkamasi qaror qiladi: Shaharlar, posyolkalar, qishloqlar va ovullarning mahallalarini tuzish, 

birlashtirish, tugatish hamda ularning chegaralarini belgilash, ularga nom berish tartibi 

toʻgʻrisidagi Nizom ilovaga muvofiq tasdiqlansin[12]. 

Shuningdek, Qonunda mahallaning davlat boshqaruvi organlari faoliyati ustidan 

jamoatchilik nazorati olib borish tizimidagi vazifalarni yanada takomillashtirish hamda 

mahallani aholini ijtimoiy qoʻllab-quvvatlash, xususiy tadbirkorlik va oilaviy biznesni 

rivojlantirish markaziga aylantirish, keksalar, nafaqaxoʻrlar va nogironlarni manzilli aniqlash, 

aholi bandligiga koʻmaklashish vazifalari belgilab berilgan. 

  Qonunda fuqarolar yigʻinlari huzuridagi maslahat markazlarining vazifa va vakolatlari 

ham koʻrsatib oʻtildi. Maslahat markazlari tadbirkorlik faoliyatini tashkil qilmoqchi boʻlgan 

fuqarolar yigʻini hududida yashovchi aholi uchun qisqa muddatli kurslar, yaʼni iqtisodiyot 

asoslari, yoshlarning ishga joylashishiga, ularning tadbirkorlik faoliyatini rivojlantirishga 

kredit olishlari uchun tegishli hujjatlarni tayyorlashda koʻmaklashishi ham belgilab 

qoʻyildi[13]. 

Bulardan tashqari, Oʻzbekiston Respublikasi Vazirlar mahkamasining 2013-yil 15-

fevraldagi 44-sonli “Kam taʼminlangan oilalarga ijtimoiy nafaqalar va moddiy yordam tayinlash 

va toʻlash tartibi toʻgʻrisidagi Nizomni tasdiqlash haqida”gi Qarori bilan tasdiqlangan “Kam 

taʼminlangan oilalarga ijtimoiy nafaqalar va moddiy yordam tayinlash va toʻlash tartibi 

toʻgʻrisida”gi Nizom, 2013-yil 7-oktabrdagi 274-son qarori bilan tasdiqlangan “Fuqarolar 

yigʻinlarida ish yuritishni tashkil qilish va olib borish tartibi toʻgʻrisida” gi Nizom, 2013-yil 10-

iyuldagi “Fuqarolarning o ʼzini-oʻzi boshqarish organlari faoliyatini tashkil etish tartibini 

takomillashtirish toʻgʻrisida” gi qarori va boshqalar ham fuqarolar oʻzini-oʻzi boshqarish 

organlari faoliyatining huquqiy asosi boʻlib xizmat qiladi.  

Fuqarolarning oʻzini-oʻzi boshqarish organlarining faoliyatini bevosita tartibga soluvchi 

huquqiy asoslar tarkibiga fuqarolarning oʻzini-oʻzi boshqarish organlari va mansabdor 

shaxslari qabul qiladigan normativ-huquqiy hujjatlar ham kiradi.  

Fuqarolar yigʻini va fuqarolar yigʻinining raisi u yoki bu masala yuzasidan qaror qabul 

qiladi. Mazkur qarorning yuridik tabiati oʻziga xosdir, yaʼni fuqarolar yigʻining raisi (oqsoqoli) 

qabul qilgan qarorning bajarilishi majburiyligi “Fuqarolarning oʻzini-oʻzi boshqarish organlari 

toʻgʻrisida”gi Qonun bilan huquqiy jihatdan mustahkamlab qoʻyilgan. Fuqarolarning oʻzini-oʻzi 

boshqarish organlari yoki fuqarolar yigʻini raisining qarorlarini bajarmaslik tegishli tarzda 

javobgarlikka asos boʻladi. Shuni taʼkidlab oʻtish lozimki, fuqarolarning oʻzini- oʻzi boshqarish 

organlari va fuqarolar yigʻinining raisi qabul qilgan qarorlar Oʻzbekiston Respublikasining 

Konstitutsiyasi va qonunlariga, hamda fuqarolarning oʻzini-oʻzi boshqarish organlaridan 

yuqori turuvchi organlar qabul qilgan qonun osti hujjatlariga zid kelmasligi lozim, bunday 

holda fuqarolarning oʻzini-oʻzi boshqarish organlarining qarorlari oʻz kuchini yoʻqotadi. 

Fuqarolar oʻzini-oʻzi boshqarish organlarining faoliyatini tashkil qilish va amalga 

oshirish belgilab beruvchi nizomlar huquqiy hujjatlar tizimida alohida oʻrin tutadi. Ushbu 

nizomlar Oʻzbekiston Respublikasining Konstitutsiyasi va “Fuqarolarning oʻzini-oʻzi 

boshqarish organlari toʻgʻrisida”gi qonun asosida tuziladi hamda Oʻzbekiston Respublikasining 

Konstitutsiyasi va qonunlariga zid kelmasligi lozim. 

Nizom – muayyan davlat yoki jamoat tuzilmalarini tashkil etish tartibini tuzilishi, 

vazifasi, funksiyalari va vakolatlarini belgilovchi kodekslashtirilgan normativ hujjat 

hisoblanadi[14]. 

Fuqarolarning oʻzini-oʻzi boshqarish organlarini faoliyati ayrim yoʻnalishlarini 

belgilovchi va tashkil qiluvchi nizomlar qatoriga “Jazoni oʻtash joylaridan ozod qilingan 

shaxslarga ijtimoiy-maishiy jihatdan va ishga joylashishda yordam koʻrsatish boʻyicha 

Qoraqalpogʻiston Respublikasi Vazirlar Kengashi va hokimliklar huzuridagi maxsus 

komissiyalar” toʻgʻrisidagi Nizom; “Mahalla posboni” jamoat tuzilmalarining nizomlari; 

fuqarolarning oʻzini-oʻzi boshqarish organlari huzuridagi “Yarashtirish komissiyalari” 

toʻgʻrisidagi nizomlar. 

Fuqarolarning oʻzini-oʻzi boshqarish organlari faoliyatining alohida jihatlarini huquqiy 

tartibga soluvchi joriy qonunlar – oʻzini-oʻzi boshqarish organlari huquqiy asoslarining tarkibi 

hisoblanadi. 

Fuqarolarning oʻzini-oʻzi boshqarish organlari faoliyatini tartibga soluvchi joriy 

qonunlardan biri “Mahalliy davlat hokimiyati toʻgʻrisida”gi Qonun boʻlib, mazkur qonun boshqa 

joriy qonunlar tizimida alohida oʻrin tutadi. Ushbu qonunda mahalliy davlat hokimiyati 

organlariga oʻz hududidagi fuqarolarning oʻzini-oʻzi boshqarish organlarini rivojlantirishda 

koʻmaklashish majburiyati, mahalliy davlat hokimiyati organlari bilan yaqinda alohida faoliyat 

yuritishi lozimligi hamda ular vakolatlarining chegaralari belgilab berilgan. 

Ayni paytda fuqarolar oʻzini-oʻzi boshqarish organlari faoliyatining boshqa ayrim 

jihatlarini Oʻzbekiston Respublikasi Fuqarolik kodeksi, Maʼmuriy Javobgarlik Kodeksi, “Aholini 

ish bilan taʼminlash toʻgʻrisida”gi, “Kadrlar tayyorlash toʻgʻrisida”gi, “Ommaviy axborot 

vositalari toʻgʻrisida”gi, “Taʼlim toʻgʻrisida”gi, “Nodavlat notijorat tashkilotlar toʻgʻrisida”gi 

Qonunlari ham maʼlum bir tarzda huquqiy tartibga soladi, yaʼni fuqarolarning oʻzini-oʻzi 

boshqarish organlariga huquq beradi va ayni bir vaqtning oʻzida majburiyatlar yuklaydi. 

Xulosa qilib aytganda, fuqarolar oʻzini-oʻzi boshqarish organlari faoliyati mustahkam 

huquqiy asosga ega boʻlib, ularni zamon talablari, xalqimizning tarixiy rivojlanish anʼanalari va 

qadriyatlariga mos ravishda takomillashtirib borish hamda ushbu tizimda ijtimoiy sherikchilik 

va jamoatchilik nazorati yoʻnalishlarini kengaytirish mamlakatimizda fuqarolik jamiyatini 

rivojlantirishning asosiy omili boʻlib xizmat qiladi.  

